
CANTO QUINDICESIMO





ARGOMENTO











Naufrago in mezo mâ co-a morte â gôa

Diego da-i genii a-i Europei contrai

O l’é diretto incontro a unn-a canoa

D’Indien che ghe preparan neuvi guai;

Ma ô lê sarvóù dä figgia de Tapoa

Da-ô sacrifizio, che veû fâne Opai:

E mentre in gio çercan l’Eroe, vixin

Son a un scimile guao Fiesco e Martin.



1

Da-i inscidie d’un Genio empio e prescito

Colombo avendo liberôu Fernando,

Verso a Giammaica ô s’avanzava drito

Sorva un mâ tûtto queto navegando;

Dove, comme gh’aveiva zà predito

O ministro celeste venerando,

O Genio stesso a l’atro figgio, a-ô forte,

Diego ô l’andava macchinando a morte.


2

Mentre Fernando, rotto ô bastimento,

E i socii in parte nûando e in parte tiæ

Dä mæxima corrente a salvamento

A l’isoa de l’incanto ëan strascinæ;

Diego a l’opposto ô se sarvava a stento

In compagnia de solo dui mainæ

Acciappandose a caxo a ûn lungo e grosso

Legno, che ûn maoxo ô ghe spinzeiva addosso.

